
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

ইচ্ছা



আমি অনেকদিন

অনেক ধৈর্য্য ধরে

ছিপ নিয়ে বসে থেকেছি জলাশয়ের ধারে
একটা মাছও ধরতে পারিনি!


ঝুড়ি দিয়ে ফাঁদ পেতে ছাদের ওপরে

সারাদিন রোদে পুড়ে সারা হয়েছি
একটা পার্থীও ধরতে পারিনি।


রক্ত গোলাপের ডালটার দিকে—

যতবার হাত বাড়িয়েছি

গোলাপের বদলে পেয়েছি
গাঢ় রক্তে রঞ্জিত হাত।


জলাশয় দেখলে তবুও

কিম্বা পাখী, রক্ত গোলাপ

সেই ইচ্ছার বুদ্ধুদগুলো রক্তের ভিতর থেকে

ধীরে ধীরে চারিদিক থেকে

আমাকে এখনো কেন ঘেরাও করে?—


হায়রে ইচ্ছা।

তোর বয়স হল না?

